
Tindakan Salah Guna Logo UMS oleh
Beberapa Pelajar Disiasat Di Bawah AUKU -
Dr. Kasim

By Editor - 06/04/2026

KOTA KINABALU: Universiti Malaysia Sabah (UMS) sedang menyiasat tindakan beberapa
pelajarnya yang didakwa menyalahgunakan logo dan identiti universiti dalam penyebaran
kandungan berkaitan isu sensitif di media sosial, termasuk di bawah nama “Suara
Mahasiswa"”, dengan tindakan lanjut akan diambil mengikut peruntukan Akta Universiti
dan Kolej Universiti (AUKU).

Naib Canselor UMS, Datuk Dr. Kasim Mansor berkata, pihak universiti
memandang serius perbuatan tersebut kerana ia berpotensi menjejaskan
reputasi institusi serta menimbulkan persepsi negatif dalam kalangan
masyarakat.

“UMS MEMANDANG SANGAT SERIUS
TERHADAP SALAH GUNA LOGO UNIVERSITI.
KITA TIDAK MAHU INSTITUSI INI DIKAITKAN

DENGAN APA-APA ISU SENSITIF YANG BOLEH
MEMBERI IMPAK NEGATIF KEPADA
MASYARAKAT. UMS ADALAH SEBUAH GEDUNG

ILMU DAN TIDAK TERLIBAT DENGAN

SEBARANG KEPARTIAN POLITIK,” KATANYA
KETIKA DITEMUI PEMBERITA PADA SAMBUTAN
HARI RAYA AIDILFITRI, AHAD.

Menurutnya, penggunaan logo UMS secara tidak sah, termasuk dalam hantaran media
sosial yang membawa naratif tertentu, merupakan satu kesalahan, lebih-lebih lagi apabila
ia dikaitkan dengan isu yang boleh menimbulkan kekeliruan atau ketidakharmonian.

Mengulas lanjut, beliau berkata pihak universiti telah mengambil langkah awal dengan
meneliti aspek perundangan serta kaedah tindakan yang boleh diambil di bawah AUKU.

"Proses ini telah pun dikendalikan oleh bahagian perundangan universiti dan tindakan
undang-undang selanjutnya akan dibuat. UMS tidak akan berdiam diri dalam perkara ini,”
tegasnya.

Terdahulu, beberapa penuntut UMS didapati tampil menggunakan nama “Suara
Mahasiswa” serta logo universiti dalam hantaran media sosial yang menyentuh isu
berkaitan golongan "stateless’ dan kes penangkapan seorang lelaki tanpa dokumen
pengenalan diri.

Kumpulan tersebut turut mendakwa individu terbabit merupakan pelajar di sebuah
sekolah alternatif di bawah kendalian mereka, sekali gus mencetuskan perhatian dan
perdebatan dalam kalangan masyarakat.

Dr. Kasim menegaskan, UMS tidak terlibat dengan mana-mana gerakan atau kenyataan
yang membawa isu berkenaan, dan tindakan tegas perlu diambil bagi melindungi nama
baik universiti.

“Kita tidak mahu nama UMS tercemar. Tindakan ini penting untuk memastikan universiti
kekal dihormati sebagai pusat kecemerlangan ilmu yang bebas daripada sebarang isu
negatif,” katanya.



